
Syarikat Bersekutu Apex Healthcare Cadang Jual Pegangan Kepada Syarikat
Singapura Bernilai Rm1.06 Bilion

28/04/2023 10:23 PM

KUALA LUMPUR, 28 April (Bernama) -- Syarikat bersekutu milik 40 peratus Apex Healthcare Bhd, Straits Apex Group Sdn Bhd (SAG) bercadang untuk menjual seluruh kepentingan

ekuitinya dalam Straits Apex Sdn Bhd (SA) kepada Quadria Capital yang beribu pejabat di Singapura bernilai US$240 juta (US$1=RM4.46).

Apex Healthcare dalam makluman kepada Bursa Malaysia hari ini berkata, SAG akan turut melabur semula dalam SA menerusi langganan ekuiti dan pusingan dalam pegangan

baharu itu.

Menurut kumpulan penjagaan kesihatan itu, pertimbangan tersebut akan dilaksanakan melalui gabungan pembayaran kepada vendor secara tunai untuk dua peringkat, dan

cadangan urus niaga itu dijangka dilaksanakan pada suku kedua 2023.

“SAG akan mempunyai kepentingan ekuiti efektif sebanyak 40 peratus dalam kumpulan syarikat SA, manakala baki 60 peratus kepentingan ekuiti efektif itu akan dipegang oleh

Quadria.

“Apex Healthcare akan mempunyai kepentingan ekuiti efektif berjumlah 16 peratus dalam kumpulan syarikat SA (melalui SAG) dan seterusnya, akan memegang 40 peratus

kepentingan ekuiti efektif dalam syarikat baharu atau NewCo,” menurut makluman itu.

Menurutnya cadangan urus niaga itu akan memberi peluang kepada Apex Healthcare (melalui SAG) untuk mencungkil nilai pemegang saham dalam jangka panjang terhadap

pelaburannya dalam kumpulan SA.

“Sehubungan itu, menerusi cadangan urus niaga tersebut, SAG akan berpeluang untuk menyertai pertumbuhan masa depan kumpulan SA bersama-sama dengan Quadria sebagai

rakan kongsi, melalui 40 peratus kepentingan pegangan saham dalam NewCo,” kata Apex Healthcare.

-- BERNAMA

